
   Аслă çул, такăр çул,

Икĕ енлĕ чул юпа.

Аслă çул, вăрăм çул,

Кам çӳремест çав çулпа?



Каякан сахал мар,

Килекенни самай мар.

Катара, тĕнчере

Çулăн вĕçĕ инçетре.



Кунĕпе, çĕрĕпе

Çул варрипе çын иртет,

Йĕркипе-майĕпе

Пĕрне-пĕри хистетет.



Иртеççĕ кĕнтĕртетсе

Йĕс кĕпçеллĕ тупăсем;

Вылятса-сиктерсе

Пыраç утлă çарлисем.



Пĕр харăс шатлатса

Утать унтах çуран çар.

Хыçалтан ахлатса

Пырать хĕрлĕ хреслĕ çар.



Сивĕрен-çумăртан

Хăрамаççĕ маттурсем.

Пăшалтан-тупăран

Пĕшкĕнмеççĕ салтаксем.



Çар пырать, çар кĕрлет,

Тинĕс хумĕ евĕрлĕ;

Вăрçать çар, çын вилет,

Тăкăнать юн хĕп-хĕрлĕ.



Таса юн сирпĕнет,

Ыйтать çӳлтен вăй-тĕрек;

Çӳлти турă хĕрхенет

Пуриншĕн те пĕр пекех.



Аслă çул, такăр çул,

Икĕ енĕ чул юпа.

Аслă çул, вăрăм çул,

Кам çӳремест çав çулпа?

  